Ang PANDESAL 2004

Pebrero 1

Linggo

Ika-4 na Linggo ng Taon

Unang Pagbasa: Jer 1:4-5, 17-19

Dumating sa akin ang salita ni Yawe: “Bago pa kita hinubog sa sinapu​punan, kilala na kita; bago ka pa isini​lang, ibinukod na kita, at hinirang na propeta sa mga bansa!”

 Ngunit ikaw, humanda kang kumilos; humayo ka at sabihin sa kanilang lahat ang iniuutos ko. Huwag kang ma​takot sa kanila, kung hindi’y ako ang ma​na​nakot sa iyo sa harap nila! Gi​na​​​​gawa nga kita ngayong isang lunsod na nakukutaan, isang haliging bakal at pa​der na tanso sa harap ng buong bansa, ng mga hari ng Juda, ng mga prinsi​pe, ng mga pari at ng mga taumbayan.

Lalabanan ka nila pero hindi ka nila malulupig, pagkat sasaiyo ako para iligtas ka – si Yawe ang nagsa​salita.”

Ikalawang Pagbasa: 1 Cor 12:31--13:4-13

Ngunit adhikain ninyo ang mas dakilang mga kaloob. At ituturo ko sa inyo ngayon ang isang mas mabuting daan.

Matiyaga ang pag-ibig at may kagandahang-loob. Hindi ito nagse​selos, nagmamapuri, o nagma​mataas. Hindi gumagawa ng di-tama o tumi​tingin sa sarili; hindi nagagalit o nagta​tanim ng sama ng loob; hindi natu​tuwa sa kasa​maan kundi nagagalak sa kato​tohanan. Ang pag-ibig ay nagba​bata sa lahat, naniniwala sa lahat, umaasa sa lahat at nagtitiyaga sa lahat.

Ang pag-ibig ay di-kailanman mag​​ma​maliw. Aalisin naman ang mga propesiya, magwawakas ang pagsa​sali​ta sa mga wika at aalisin ang ka​alaman. Sapagkat hindi ganap ang abot ng kaalaman at propesiya, at pagdating ng ganap, mawa​wala ang di ganap. Nang bata pa ako, nagsalita akong parang bata; nagdamdam akong parang bata, at nag-isip na parang bata. Nang magbinata naman ako, iniwan ko na ang mga ugaling-bata. Gayundin ang nakikita natin, ngayo’y parang larawan sa isang mala​bong salamin, ngunit pagka​tapos, makikita natin nang mukhaan. Nga​yon, bahagya ang aking pagkakilala, ngunit pagkatapos, maka​kakilala ako nang lubusan, gaya ng pagka​kilala niya sa akin. Taglay natin ngayon ang tatlong ito: pana​nampalataya, pag-asa at pag-ibig; ngu​nit pinaka​dakila sa mga ito ang pag-ibig.

Tinapay ng Buhay: Lc 4:21-30

Sinimulan ni Jesus magsalita sa mga sinagoga: “Isinaka​tuparan ang Kasula​tang ito ngayon ha​bang naki​kinig kayo.”

At sumang-ayon silang lahat sa kanya habang nagtataka sa gayong pagpapahayag ng kabutihang-loob ng Diyos na nangga​ling sa kanyang bibig. At sinabi nila: “Hindi ba’t ito ang anak ni Jose?” Nagsalita si Jesus sa kanila: “Tiyak na babanggitin ninyo sa akin ang kasabihang: ‘Manggagamot, paga​lingin mo ang iyong sarili! Gawin mo rin dito sa iyong bayan ang mga bagay na narinig naming ginawa mo sa Capernaum’.”

At idinagdag niya: “Talagang sinasabi ko: walang propetang katanggap-tanggap sa sarili niyang bayan. Tinitiyak ko sa inyo na maraming babaeng balo noon sa kapana​hunan ni Elias nang sarhan ang langit sa loob ng tatlo’t kala​hating taon at nagkaroon ng matin​ding taggutom sa buong lupain. Gayon pa ma’y hindi ipinadala si Elias sa isa man sa kanila kundi sa baba​eng balo ng Sarepta sa may Sidon. Marami ring may​ketong sa Israel sa kapana​hunan ni Propeta Eliseo pero wala sa kanilang pinaga​ling kundi ang Siriong si Naaman.”

Napuno ng galit ang lahat sa sinagoga pagkarinig dito, tumindig sila at ipinagtulakan siya sa labas ng bayan. Dinala nila siya sa gilid ng burol na ki​na​​​ta​tayuan ng kanilang bayan para ihu​log. Ngunit du​maan siya sa gitna nila at umalis.

Pagninilay

Sa kasaysayan nasaksihan natin kung paanong ang salita ng tao ay nakapagbabago sa buhay at takbo ng mundo. Inakit ni Hitler ang buong Europa sa kahindik-hindik na gawain ng pagpaslang sa milyong Judio sa kanyang mapang-akit na salita. Si Mahatma Gandhi ay naging daan ng mapayapang pagbabago sa India dahil sa kanyang nakagigising na mga salita. Si Mother Teresa din ay nakapagbigay ng bagong-buhay sa milyun-milyon dahil sa mga gawa at salita niyang puno ng pag-ibig at pag-asa. Sa mga pagbasa natin ng salita ng Diyos, ipinaparanas sa atin muli ang kapangyarihang dulot ng salita ng Diyos: “Isinakatuparan ang kasulatang ito ngayon habang nakikinig kayo.” Magpahanggang ngayon ang salita ng Diyos ay buhay at bumubuhay sa ating pananampalataya. Hayaan nawa natin ang kapangyarihan ng salita ng Diyos ang pumukaw sa ating kalooban. 

Pebrero 2

Lunes

Pagdadala Kay Jesus sa Templo

Unang Pagbasa: Mal 3:1-4

Ikalawang Pagbasa: Heb 2:14-18

Tinapay ng Buhay: Lc 2:22-40

Nang dumating na ang araw ng paglilinis nila ayon sa Batas ni Moises, dinala ang sanggol sa Jerusalem para iharap sa Panginoon—tulad ng nasu​sulat sa Batas ng Panginoon: Lahat ng panganay na lalaki ay ituturing na banal para sa Panginoon. Dapat din silang mag-alay ng sakripisyo tulad ng binabanggit sa Batas ng Panginoon: isang pares na batubato o dalawang inakay na kalapati.

Ngayon, sa Jerusalem ay may isang taong nagngangalang Simeon; totoong matuwid at makadiyos ang taong iyon. Hinihintay niya ang pagpapaginhawa ng Panginoon sa Israel at sumasakanya ang Espiritu Santo. Ipinaalam naman sa kanya ng Espi​ritu Santo na hindi siya mamamatay hangga’t hindi niya naki​kita ang Mesiyas ng Pangi​noon. Kaya pumunta siya ngayon sa Templo sa pag​tutulak ng Espiritu, nang dalhin ng mga magulang ang batang si Jesus para tu​parin ang kaugaliang naa​ayon sa Batas tungkol sa kanya.

Kinalong siya ni Simeon sa kanyang mga braso at pinuri ang Diyos, at sinabi:

 “Mapayayaon mo na ang iyong utusan, Panginoon,

nang may kapayapaan ayon na rin sa iyong wika;

pagkat nakita na ng aking mga mata ang iyong pagliligtas

na inihanda mo sa paningin ng lahat ng bansa,

ang liwanag na ibubunyag mo sa mga bansang pagano 

at ang luwalhati ng iyong bayang Israel.”

Nagtataka ang ama at ina ng bata sa mga sinasabi tungkol sa kanya. Pinag​pala naman sila ni Simeon at sinabi kay Mariang ina ng bata: “Dahil sa kanya, ba​bagsak o babangon ang mga Israelita at magiging tanda siya sa harap nila at ka​nilang sasalungatin. Kaya mahaha​yag ang lihim na pag-iisip ng mga tao. Ngu​nit paglalagusan naman ng isang pun​yal ang puso mo.”

May isa ring babaeng propeta, si Ana na anak ni Panuel na mula sa tribu ng Aser. Matandang-matanda na siya. Pag​kaalis sa bahay ng kanyang ama, pitong taon lamang silang nagsama ng kanyang asawa, at nagbuhay-biyuda na siya at hindi siya umaalis sa Templo. Araw-gabi siyang sumasamba sa Diyos sa pag-aayuno at pana​nalangin. Wa​lum​pu’t apat na taon na siya. Sa pag-akyat niya sa sandaling iyon, nagpuri rin siya sa Diyos at nag​pa​hayag tungkol sa bata sa lahat ng naghihintay sa katubusan ng Jeru​salem.

Nang matupad na ang lahat ng ayon sa Batas ng Panginoon, umuwi sila sa kanilang bayan, sa Nazaret sa Galilea. Lumalaki at lumalakas ang bata; napus​pos siya ng karunungan at sumasakanya ang kagandahang-loob ng Diyos.

Pagninilay

Isang mahalagang sangkap ng relihiyon ay ang pag-aalay. Sa ganitong paraan naipapahayag ng tao ang kanyang pagsuko at pagtitiwala sa Diyos na pinagmumulan ng lahat. Sa pag-aalay ipinahahayag ng tao na walang anuman sa buhay niya na di galing sa Makapangyarihan. Sa paghahain kay Jesus sa templo ng kanyang mga magulang, matutuklasan natin ang kapangyarihan nang buong pusong pag-alay sa Diyos. Kapag nagbibigay nang buong puso sa Diyos ay di nawawalan kundi napagyayaman pang lalo. Walang isinusuko ang tao sa Diyos na di bumabalik sa tao na nagiging tunay na kapaki-pakinabang.

Pebrero 3

Martes

Ika-4 na Linggo ng Taon

Unang Pagbasa: 2S 18:9-10, 14, 24-25, 30—19:3

Tinapay ng Buhay: Mc 5:21-43

Pagkatawid ni Jesus sa lawa na sakay sa bangka, pinagkalipumpunan siya ng maraming tao sa tabing-dagat. 

At may dumating na isang pinuno ng sinagoga na nagngangalang Jairo. Nag​patirapa ito sa kanyang paanan at pilit na ipinakiusap sa kanya: “Nag​​hihingalo ang aking dalagita kaya ha​lika para ma​ligtas siya at mabuhay sa pagpapatong ng iyong mga kamay.”

Kaya umalis si Jesus kasama niya at sumunod din sa kanya ang mga tao na gumigitgit sa kanya. 

May isa namang babae na labin​da​lawang taon nang dinudugo. Marami na ang tiniis niya sa kamay ng mga dok​tor at nagastos na niya ang lahat ng meron siya pero hindi pa rin siya umigi kundi lumala pa ang lagay niya. At nang mabalitaan niya ang tungkol kay Jesus, nilapitan niya ito sa likuran sa gitna ng mga tao at hinipo ang damit nito, sapagkat naisip niya: “Kung mahi​hipo ko lamang ang kanyang mga damit, ga​galing na ako.”

At agad na naampat ang pag-agos ng kanyang dugo at naramdaman ni​yang gumaling na ang kanyang sakit. 

Ngunit agad din namang nadama ni ​Jesus na may lakas na lumabas sa kanya kaya lumingon siya sa gitna ng mga tao at nagtanong: “Sino ang hu​mipo sa mga damit ko?” Sumagot ang kanyang mga alagad: “Nakikita mo nang ginigitgit ka ng napakaraming tao. Bakit mo pa itata​nong: Sino ang humipo sa akin?” At patuloy siyang tumingin sa paligid para makita kung sino ang gu​mawa nito. Kaya lumapit na nangi​ngi​nig sa takot ang babae. Namamalayan nga nito ang nangyari kaya lumapit ito at nagpa​tirapa sa harap niya at inamin sa kanya ang buong katotohanan.

At sinabi sa kanya ni Jesus: “Anak, iniligtas ka ng iyong pana​nalig. Humayo kang mapayapa at ma​ga​ling ka na sa iyong sakit.”

Nagsasalita pa si Jesus nang may dumating galing sa bahay ng pinu​no ng sinagoga, at sinabi nila: “Patay na ang iyong anak na babae. Bakit mo pa iniistorbo ngayon ang Guro?” Ngu​nit hindi sila inintindi ni Jesus at sinabi sa pinuno: “Huwag kang matakot, ma​nam​​palataya ka lamang.” At wala siyang pinayagang sumama sa kanya liban kina Pedro, Jaime at Juang kapa​tid ni Jaime.

Pagdating nila sa bahay, nakita niya ang kaguluhan: may mga nag-iiya​kan at labis na nagtataghuyan. Pu​masok si Jesus at sinabi: “Bakit nag​​ka​kagulo at nag-iiyakan? Hindi pa​tay ang bata kundi natutulog lang.”

At pinagtawanan nila siya. Ngunit pinalabas ni Jesus ang lahat, at ang ama at ina lamang nito ang isinama at ang kanyang mga kasamahan. Pag​pasok niya sa kinaroroonan ng bata, hinawakan niya ito sa kamay at sinabi: “Talita kum”, na ibig sabihi’y “Nene, sinasabi ko sa iyo, bumangon ka.”

At noon di’y bumangon ang bata at nagsimulang maglakad. (Labindalawang taon na nga siya.) At nagkaroon ng pag​ka​mangha, malaking pagka​mangha. Ma​hig​pit na iniutos ni Jesus sa kanila na huwag itong sabihin ka​ninuman, at sinabi sa kanila na bigyan ng makakain ang bata.

Pagninilay

Ayon sa tradisyon, si San Markos ay isang manggagamot. Makikita natin ito sa paglalahad niya ng mga salaysay ng mga pagpapagaling ni Jesus. Maaari namang pagalingin ni Jesus ang mga tao kahit malayuan o sa pamamagitan ng isang salita. Dito ay napagaling niya ang isang babae sa paghipo ng babae sa kanyang damit. Isang pagpapagaling nang malapitan. Maraming lumalapit kay Jesus, ngunit ang babaeng ito lamang ang nakaranas ng kapangyarihan ni Jesus. Bakit ang babaeng ito lamang? Katangi-tangi siya dahil sa kanyang pananampalataya. Sa pananampalataya lamang natin mararanasan ang kapangyarihan ng Diyos sa atin magpahanggang ngayon.

Pebrero 4

Miyerkules

Ika-4 na Linggo ng Taon

Unang Pagbasa: 2S 24:2, 9-17

Tinapay ng Buhay: Mc 6:1-6

Pumunta si Jesus sa kanyang bayan, kasama ng kanyang mga alagad. Nang sumapit ang Araw ng Pahinga, nagsimula siyang magturo sa sinagoga. Namangha silang lahat at nagsabi: “Ano’t nangyari sa kanya ang lahat ng ito? Saan kaya galing ang karunu​ngang ito na ipi​nagkaloob sa kanya, at saan din kaya galing ang mga himalang ito na nagagawa ng kanyang mga kamay? Di ba’t siya ang karpintero? Ang anak ni Maria at kapatid nina Jaime, Jose, Simon at Judas? Hindi ba’t narito sa piling natin ang lahat niyang kapatid na babae?” At bulag sila tungkol sa kanya.

Sinabi naman sa kanila ni Jesus: “Sa kanyang sariling bayan lamang, sa sari​ling kamag-anakan at sambahayan hinahamak ang isang propeta.” At hindi niya nakayang gumawa ng himala roon. Ilang may​sakit lamang ang pinaga​ling niya sa pag​papatong ng kamay. At namang​ha siya sa kawalan nila ng pa​niniwala.

Pagninilay

“At bulag sila tungkol sa Kanya.” Kadalasan ang alam natin sa mga tao ang hadlang sa pagkilala sa kanila. “May alam ngunit di naman kinikilala,” ang kadalasang sinasabi natin. Tulad din ng mga kababayan ni Jesus na maraming alam sila tungkol kay Jesus ngunit di nila pinagsikapang kilalanin siya bilang Sugo ng Diyos. Natuon sila sa mga alam nila na bumulag sa kanila sa pagtuklas kung sino talaga siya. Dahil sa kawalan nila ng pananampalataya. Nawa’y ang pagkilala natin kay Jesus ay magpatatag ng ating pananampalataya sa kanya at ang ating pananampalataya ang magpalalim ng ating pagkilala sa kanya. 

Pebrero 5

Huwebes

Ika-4 na Linggo ng Taon

Unang Pagbasa: 1K 2:1-4, 10-12

Tinapay ng Buhay: Mc 6:7-13

Naglibot si Jesus sa mga nayon sa paligid sa kanyang pagtuturo. At tinawag niya ang Labin​dalawa at sinimulang isugo sila nang dala-​dalawa. Binigyan niya sila ng kapang​yarihan sa mga maruming espiritu. At sinabihan niya silang huwag magdala ng anuman para sa paglalakbay kundi tungkod la​mang. Walang pagkain, wa​lang pitaka o pera sa sinturon. Nakasandalyas at may isang damit lang.

At sinabi niya sa kanila: “Pagtuloy ninyo sa isang bahay, manatili kayo roon hanggang sa pag-alis ninyo mula roon. Kung may lugar na hindi tatang​gap o makikinig sa inyo, umalis kayo roon at ipagpag ang alikabok sa inyong mga paa bilang sakdal sa ka​nila.” 

At pag-alis nila, ipinangaral nila ang pagbabalik-loob. Maraming demonyo ang kanilang pinalayas at marami ring maysakit ang pinagaling nila sa pagpapahid ng langis.

Pagninilay

Isinugo ng Panginoon ang mga alagad upang mangaral bilang patotoo sa kaharian ng langit. Dalawang bagay ang mahalagang isapuso ng alagad sa pagsaksi sa kaharian ng langit:

1. Pagiging dukha—di sa mga bagay o sa mga pag-aari niya siya nagpapatotoo kundi sa uri ng buhay niya nang buong pagtitiwala sa kabutihan ng Diyos sa kanya. Wala siyang dala kundi ang tungkod ng pagsunod at pagtitiwala sa kalooban ng Diyos.

2. Pagiging masigasig sa gawain ng pagsaksi—sa pag-ako sa mga gawaing iniatas sa alagad ay muling nagkakabuhay ang paghahari ng Diyos, kaya’t di pinalalampas ng alagad ang mga pagkakataon na magpatotoo para sa Panginoon.

Pebrero 6

Biyernes

Ika-4 na Linggo ng Taon

Unang Pagbasa: Sir 47:2-11 

Tinapay ng Buhay: Mc 6:14-29

Nabalitaan din ni Haring Herodes ang tungkol sa kanya sapagkat tumanyag na ang kanyang pangalan. May nag​sasabing nabuhay si Juan Bautista mula sa mga patay kaya nagkakabisa sa kanya ang makalangit na kapang​yarihan. Si​nabi naman ng iba: “Si Elias nga ito,” at ng iba pa: “Ito ay isang propeta gaya ng mga propeta noon.” Nang mabalitaan ito ni Herodes ay sinabi niya: “Nabuhay nga sa mga patay si Juan na pinapugutan ko ng ulo.”

Si Herodes nga ang nagpahuli kay Juan, at ipinakadena ito sa kulungan dahil kay Herodias na asawa ng kanyang kapatid na si Felipe. Pinakasalan ni Herodes si Herodias at sinabi ni Juan kay Herodes: “Hindi mo puwe​deng kasamahin ang asawa ng iyong kapatid.” Talaga ngang matindi ang galit ni Hero​dias kay Juan at gusto niya itong patayin pero hindi niya ma​gawa. Iginagalang nga ni Herodes si Juan dahil itinuturing niya itong mabuti at banal na tao, kaya pinanatili niya itong buhay. Nalilito siya matapos ma​kinig kay Juan, gayunma’y gusto pa rin niyang marinig ito.

At nagkaroon ng pagkakataon sa kaarawan ni Herodes nang maghanda siya para sa kanyang mga opisyal, mga pinuno ng hukbo at mahalagang tao ng Galilea. Pagpasok ng anak ni Herodias, nagsayaw ito at nasiyahan naman sa kanya si Herodes at lahat ng nasa handaan. Sinabi ng hari sa dalagita: “Ibibigay ko sa iyo ang anu​mang hingin mo.” At sinumpaan pa niya ang pa​ngakong ito: “Ibibigay ko sa iyo ang anumang hingin mo, kahit na ang kala​hati ng aking kaha​rian.” Lu​mabas ang anak at tinanong ang kanyang ina: “Ano ang hihingin ko?” At sumagot naman ito: “Ang ulo ni Juan Bautista.” Agad niyang pinuntahan ang hari at sinabi: “Gusto kong ibigay mo agad sa akin ang ulo ni Juan Bautista sa isang bandeha.”

Nabalisa ang hari ngunit ayaw niyang tumanggi dahil sa sinumpaan niyang pangako sa harap ng mga bisita. Kaya iniutos ng hari sa isa niyang guwar​diya na dalhin ang ulo ni Juan. Pinu​gutan nito si Juan sa kulu​ngan, inilagay sa isang bandeha ang kanyang ulo, ibinigay sa dalaga, at ibinigay naman ito ng dalaga sa kanyang ina. Nang mabalitaan ito ng mga alagad ni Juan, dumating sila para kunin ang kanyang katawan at ini​libing.

Pagninilay

Nakalulungkot na tagpo ngunit magpahanggang ngayon ay nangyayari. Isang sayaw, ang halaga ay isang buhay. Magpahanggang ngayon ilang buhay ang nasasayang dahil sa kasakiman, kapalaluan at kahinaan ng iba. Ang salaysay na ito ay umiikot sa nakakatakot na kahinaan ni Herodes. Alam niya ang tama ngunit di niya mapanindigan. Di ba’t madalas ay nasasalamin nito ang karanasan natin sa pabayaang manghina at mawala ang katotohan dahil sa pagkaduwag nating manindigan sa katotohanan. 

Pebrero 7

Sabado

Ika-4 na Linggo ng Taon

Unang Pagbasa: 1K 3:4-13

Tinapay ng Buhay: Mc 6:30-34

Pagbalik ng mga apostol kay Jesus, isinalaysay nila sa kanya ang lahat nilang ginawa at itinuro. Sinabi naman niya sa kanila: “Tayo na sa isang ilang na lugar para mapag-isa tayo at makapag​pa​hinga kayo nang kaunti.” Sapagkat doo’y marami ang paroo’t parito at hindi man lamang sila makakain. Kaya lumayo sila at namangka na sila-sila lang patungo sa ilang na lugar.

Ngunit nakita silang umalis ng ilan at nabalitaan ito ng marami. Kaya nagtakbuhan sila mula sa kani-kanilang bayan at nauna pang dumating na lakad kaysa kanila.

Pagdating ni Jesus sa pampang, nakita niya ang maraming taong nag​kakatipon doon at naawa siya sa kanila sapagkat para silang mga tupang wa​lang pastol. At nagsimula siyang mag​turo sa kanila nang matagal.

Pagninilay

“Tayo sa ilang na lugar at makapagpahinga.” Halos sinasarado na natin ang isang nakalipas na isang-linggo, at ngayon ay sabado, isang araw ng paghinto sa trabaho at gawain. Araw na parang ugmang-ugma sa paanyaya ni Jesus.

Isang mainam na gabay sa buhay na ang ating paggawa ay mabigyan ng puwang ng pamamahinga. Ito’y hinihingi ng ating katawan upang lalo tayong makapagbigay ng sarili sa paggawa. Kadalasan ang lubhang pagkapagod ay nakakasira ng loob at nakapanglulupaypay ng katawan. Alam ni Jesus ang halaga ng puwang sa paggawa upang lalong makapagbigay ng sarili sa paggawa.

Pebrero 8

Linggo

Ika-5 Linggo ng Taon

Unang Pagbasa: Is 6:1-8

Noong taon ng pagkamatay ni Ha​ring Ozias, nakita ko ang Panginoong nakaupo sa isang napaka​taas na trono, ang laylayan ng kanyang damit ang pumupuno sa Templo. Nasa ulunan niya’y mga sera​ping may anim na pakpak ang bawat isa: dalawang panakip sa mukha, dalawang panakip sa paa, at da​la​wang gamit sa paglipad.

Isinisigaw nila sa isa’t isa:

“Banal, banal, banal

si Yawe ng mga Hukbo.

Ang buong sangkalupaa’y puno ng kanyang kaluwalhatian!”

Niyanig ng kanilang sigaw ang pun​dasyon ng pintuan, at napuno ng usok ang Templo.

Nasabi ko: “Kawawa naman ako! Ito na ang aking wakas! Pagkat ako’y taong may labing marurumi, nabu​buhay sa pi​ling ng mga taong may labing marurumi rin, at sa kabila nito’y nakita ko ang Hari, si Yawe ng mga Hukbo!”

Isa sa mga serapin ang lumipad pa​tungo sa akin. May hawak siyang isang baga na sinipit niya sa altar. Idi​niit niya iyon sa aking mga labi, at sinabi:

“Masdan, dumiit ito sa iyong labi;

naalis ang iyong sala,

at nabayaran na ang kasalanan mo.”

Narinig ko ang tinig ng Panginoon: “Sino’ng ipadadala ko? At sino ang lala​kad para sa atin?” Sumagot ako: “Narito ako. Suguin mo ako.” 

Ikalawang Pagbasa: 1 Cor 15:1-11

Dapat kong ipaalaala sa inyo, mga kapatid, ang Magandang Balitang ipinangaral ko sa inyo, na inyong tinang​gap at matatag na pina​ninindigan. Sa bisa nito kayo mali​ligtas kung patuloy ninyong pangha​hawakan ito gaya ng ipi​nangaral ko sa inyo; kung hindi, walang silbi ang inyong dating pagkasampa​la​taya. 

Una sa lahat, ibinigay ko sa inyo ang tinanggap ko mismo: na si Kristo’y namatay dahil sa ating mga kasalanan, ayon sa mga Kasulatan. Nalibing siya at binuhay muli sa ikatlong araw ayon sa mga Kasulatan. Napakita siya kay Kefas at saka sa Labindalawa. Pagka​tapos, napakita siya nang sabay sa mahigit na limandaang kapatid, na ang karamihan sa kanila’y buhay pa at ang ilan lamang ang nahimlay. Pagka​tapos, napakita rin siya kay Jaime, at sa lahat ng apos​tol. Sa kahuli-hulihan, napakita rin siya sa akin, ako na waring ipinanganak nang wala pa sa kapa​nahunan. Ako nga ang pina​kaaba sa mga apostol, ni hindi karapat-dapat tawa​ging apostol pagkat inusig ko ang Iglesya ng Diyos. Ngu​nit sa kagan​dahang-loob ng Diyos ay ginawa niya akong kung ano ako ngayon at hindi naman nabale-wala ang kagandahang-loob niya sa akin. Sapagkat nagpagod ako nang higit sa kanila, bagaman hindi ako, kundi ang biyaya ng Diyos na kasama ko. Kaya nga, ako man o sila, ito ang aming ipinangangaral, at ang in​yong sinampa​latayanan.

Tinapay ng Buhay: Lc 5:1-11

 Minsan, dinagsa si Jesus ng napa​karaming taong nakikinig sa salita ng Diyos at nakatayo naman siya sa baybayin ng Lawa ng Genesaret. Nakita niya noon ang dalawang bangka sa baybay. Kaba​baba pa lamang ng mga mangi​ngisda mula sa mga ito para hugasan ang mga lambat. Kaya suma​kay siya sa isa rito na pag-aari ni Simon at hiniling dito na lumayo nang kaunti mula sa dalampasigan. Umupo siya at mula sa bangka’y sinimulang turuan ang maraming tao. 

Matapos siyang magsalita, sinabi niya kay Simon: “Pumalaot ka at ihulog ninyo ang inyong mga lambat para hu​muli.” Ngunit sumagot si Simon: “Guro, buong magdamag kaming nagpagod at wala kaming nakuha pero dahil sinabi mo, ihuhulog ko ang mga lambat.” At nang gawin nila ito, naka​huli sila ng napaka​raming isda kaya halos mag​kandasira ang kani​lang mga lambat. Kaya kinawayan nila ang kanilang mga kasamahang nasa kabilang bang​ka para lumapit at tulungan sila. Du​mating nga ang mga ito at pinu​no nila ang dalawang bangka hang​gang halos lumu​bog ang mga iyon.

Nang makita ito ni Simon Pedro, nag​pa​tirapa siya sa harap ni Jesus at sinabi: “Lumayo ka sa akin, Panginoon, sapagkat taong makasalanan lamang ako.” Tala​ga ngang nasindak siya at ang lahat niyang kasama dahil sa huli ng mga isda na nakuha nila. Gayundin naman ang mga anak ni Zebedeo na sina Jaime at Juan na mga kasama ni Simon.

Ngunit sinabi ni Jesus kay Simon: “Huwag kang matakot; mula ngayo’y mga tao ang huhulihin mo.” Kayat nang ma​dala na nila ang mga bangka sa lupa, iniwan nila ang lahat at sumu​nod sa kanya.

Pagninilay

Sa maling tanong, maling sagot ang ibinibigay. Madalas ay naiirita tayo sa maling tanong. Ayaw nating mag-aksaya ng panahon sa walang katuturan. Sa ebanghelyo nakatitiyak tayo na si Pedro ay bihasang mangingisda. Alam niya ang kilos ng dagat at ang badya ng panahon. Nang mag-utos si Jesus na ihagis nila ang lambat, ganung buong gabi na silang namamalakaya, parang maling utos iyon at di ata alam ni Jesus ang kanyang sinasabi. Mapapansin din natin na bago mangyari ang kaganapang ito ay pinagaling muna ni Jesus ang biyenang babae ni Pedro. Nakita na ni Pedro ang kapangyarihan ni Jesus. Kaya’t sa tagpong ito ay unti-unting umuusbong ang pananampalataya ni Pedro. Sumunod si Pedro bagama’t mukhang mali ang utos. Pagtitiwala ang ipinahayag kay Jesus. Mula dito ay nagbubunga ang buhay-alagad ni Pedro kay Jesus. Dito nagsimula ang pagtawag at buhay ng pagsunod kay Jesus—Pagtitiwala. 

Pebrero 9

Lunes

Ika-5 Linggo ng Taon

Unang Pagbasa: 1K 8:1-7, 9-13

Tinapay ng Buhay: Mc 6:53-56

Dumating si Jesus at ang kanyang mga alagad sa pampang ng Genesaret at doon nila isi​nadsad ang bangka. Paglunsad nila ng bangka, nakilala si Jesus ng mga taga​​roon at pa​takbo nilang ipinama​lita ito sa lupaing iyon. Kaya dinala nila ang mga maysakit na nasa higaan kung saan nila mabalitaang naroon siya. At saanman siya lumakad, sa mga nayon man o sa bayan o sa bukid, inilalagay nila sa mga liwasan ang mga maysakit at nakikiusap sa kanya na mahipo man lamang sana nila ang laylayan ng kanyang damit, at gumaling ang lahat ng humipo rito.
Pagninilay

Simula ng likhain ng Diyos ang daigdig, ang liwanag ang pumukaw sa dilim ng kawalan at ang buhay simula noon ay nagningning. Si Jesus sa kanyang pagkakatawang-tao ay ang bagong paglilkha ng Diyos at siya ang liwanag na pumupukaw sa dilim ng kahinaan, sakit at kawalan ng tao.

Si Jesus ang kamay, tinig at larawan ng Diyos na ibig pumasok sa buhay ng tao, kahit na sa karanasan ng sakit at kahinaan. Walang lingid sa kapangyarihan ng Diyos na ipinamalas ni Jesus sa pagpapagaling niya ng mga may sakit.

Tunay na makasusumpong tayo ng kagalingan sa Diyos sa lahat ng ating karanasan ng kahinaan ng katawan at kalooban.

Pebrero 10

Martes

Ika-5 Linggo ng Taon

Unang Pagbasa: 1K 8:22-23, 27-30

Tinapay ng Buhay: Mc 7:1-13

 Nagkatipon sa paligid ni Jesus ang mga Pariseo at ilan sa mga guro ng Batas na galing sa Jeru​salem. 

Napansin nila na kumakain ang ilan sa mga alagad niya nang may maruming ka​may, na hindi naghu​hugas ayon sa sere​monya. Sinusunod nga ng mga Pariseo pati na ng mga Judio ang tra​disyon ng kanilang mga ninuno at hindi sila kumakain nang hindi muna nag​huhugas ng mga kamay. At hindi rin sila kuma​kain ng anumang galing sa palengke nang di muna ito nililinis, at marami pa’ng dapat nilang tuparin, ha​lim​bawa’y ang pag​li​li​nis ng mga inu​man, mga kopa at ping​gang tanso. 

Kaya tinanong siya ng mga Pariseo at mga guro ng Batas: “Bakit hindi isi​nasabuhay ng iyong mga alagad ang tra​disyon ng mga ninuno? Hindi nga sila naghuhugas ng kamay bago ku​main.” 

At sinabi sa kanila ni Jesus: “Tama ang propesiya ni Isaias tungkol sa in​yong mga mapagkunwari. Nasusulat na “Pinararanga​lan ako ng mga ito sa kanilang labi, at ma​layo naman sa akin ang ka​nilang mga puso. Walang silbi ang kani​lang pag​samba sa akin at ka​utusan lamang ng tao ang kanilang itinuturo.”

Pinabayaan nga ninyo ang utos ng Diyos para itatag ang tradisyon ng mga tao.”
At sinabi ni Jesus: “Mahusay na pina​walang-bisa ninyo ang salita ng Diyos para tuparin ang inyong tradis​yon. Si​nabi nga ni Moises: ‘Igalang mo ang iyong ama at ina’, at ‘patayin ang sinu​mang sumumpa sa kanyang ama o ina.’ Ngunit ayon sa inyo, masasabi ninuman sa kanyang ama o ina, “Inilaan ko na para sa Templo ang maaasahan ninyo sa akin.” At hindi na ninyo siya pinapayagang tumulong sa kanyang ama o ina. Kaya pina​walang-bisa ninyo ang salita ng Diyos sa tulong ng sarili ninyong tradisyon. At marami pa ang mga ginagawa ninyong ganito.”

Pagninilay

Buhay na pagsamba. Ito ang patuloy na ibig iukit ni Jesus sa kanyang mga taga-sunod. Madaling magtago sa mga panlabas na anyo at gawain sapagkat madaling makita ito ngunit ito’y mapanlinglang. Di iwinawaksi ni Jesus ang panglabas na pagpapahayag ng pagsamba sa Diyos ngunit dapat lamang na maging pagpapahayag ito ng kalooban ng sumasamba. Na ang panlabas na mga ritwal ay nagpapahayag ng pag-ibig sa Diyos na nagpapatatag sa pagsunod sa kanyang kalooban. Buhay na pagsamba dahil ang buhay ang puso ng pagsamba.

Pebrero 11

Miyerkules

Mahal na Birhen ng Lourdes

Unang Pagbasa: Is 66:10-14

Tinapay ng Buhay: Jn 2:1-11

Sa ikatlong araw, may kasalan sa Kana ng Galilea, at naroon ang ina ni Jesus. Kumbidado rin sa kasalan si Jesus at ang kanyang mga alagad. Ngunit kinapos ang alak sa kasalan kaya wala na silang alak. Kaya sinabi ng ina ni Jesus sa kanya: “Wala silang alak.” Sinabi sa kanya ni Jesus: “Ano sa akin o sa iyo, O Babae? Hindi pa su​ma​sapit ang oras ko.” Sinabi naman ng kanyang ina sa mga katulong: “Gawin n’yo ang anumang sasabihin niya sa inyo.”

May anim na tapayang bato roon para sa sagradong paghuhugas ng mga Judio. Tigwawalumpu o tigsasandaang litro ang laman ng mga iyon. Kaya sinabi ni Jesus sa kanila: “Punuin n’yo ng tubig ang mga tapayan.” At pinuno nga nila hanggang labi ang mga iyon. At sinabi niya: “Kumadlo kayo ngayon at dalhin sa punong-abala.” At dinala nga nila.

Tinikman ng punong-abala ang tubig na naging alak pero hindi niya alam kung saan ito galing, pero alam ng mga katulong ng kumadlo ng tubig. Kaya tinawag ng punong-abala ang nobyo at sinabi sa kanya: “Ang ma​inam na alak muna ang inihahain ng lahat at saka lamang ang mas mahi​nang uri kapag la​sing na ang mga tao. Pero itinabi mo pala ang mainam na alak hanggang ngayon.”

Ito ang simula ng mga tanda ni Jesus. Ginawa niya ito sa Kana ng Galilea at ibinunyag ang kanyang luwalhati, at nanalig sa kanya ang kanyang mga alagad.

Pagninilay

Itinatalaga natin ang araw na ito bilang pandaigdigang araw ng mga maysakit. Sa Lourdes, kung saan nagpakita ang Mahal na Birhen, hanggang ngayon ay patuloy pa rin ang karanasan ng marami lalo yaong mga may karamdaman na mapatatag sa pananampalataya at makatagpo ng kagalingan. Magpahanggang ngayon patuloy na ginagampanan ng Mahal na Birhen ang kanyang maka-inang pagkandili sa Simbahan lalo na sa mga nangangailangan. Tulad ng sa kasalan sa Kana, si Maria ang humiling ng unang himala ni Jesus. Magpahanggang ngayon siya’y nananalangin kay Jesus para sa kapakanan ng mga alagad ng kanyang anak. Tunay na nagaganap ang himala ng Kana magpahanggang ngayon dahil nandoon ang Mahal na Birhen.

Pebrero 12

Huwebes

Ika-5 Linggo ng Taon

Unang Pagbasa: 1K 11:4-13

Tinapay ng Buhay: Mc 7:24-30

Pagkaalis sa lugar na iyon, lu​ma​yo si Jesus patungo sa hangganan ng Tiro. Pumasok siya roon sa isang bahay at kahit na ayaw niya itong malaman ninuman, hindi ito nalihim. May isang babaeng nakabalita tung​kol sa kanya. Inaalihan ng maruming espiritu ang kan​yang dalagita kaya pumunta siya at nag​patirapa sa kan​yang paanan. Isa siyang paga​nong taga-Sirofenicia. At ipinaki​usap niya kay Jesus na palayasin ang demonyo sa kanyang anak.

Sinabi naman ni Jesus sa kanya: “Ba​ya​an mo munang mabusog ang mga anak. Hindi tama na kunin ang tinapay sa mga bata at itapon ito sa mga tuta.” Su​ma​got ang babae: “Totoo nga, Ginoo, pero kinakain ng mga tuta sa ilalim ng mesa ang mga nalalaglag mula sa mga bata.” At sinabi sa kanya ni Jesus: “Dahil sa sinabi mong ito, lumabas na sa iyong anak na babae ang demonyo.” Kaya umuwi ang babae at nakita niya ang bata na naka​higa sa kama; lumabas na nga ang demonyo.

Pagninilay

Upang maunawaan ang tagpong ito, dapat nating tandaan na si Jesus ay isang Hudyo. Para sa isang Hudyo mahirap tanggapin at pakitunguhan ang di nila kauri. Sarado sila sa iba na di nila katulad lalo na sa relihiyon. Nabago ang lahat dahil sa kababaan ng loob ng isang babae na di nila kauri. Ang pagiging bukas puso niya sa pagtanggap sa gawain ng Diyos ay katangi-tangi, kahit di siya isang Hudyo.

Kapag bukas ang puso pati ang mata ay napalilinaw. Nakakakita ng tama kapag bukas ang puso. Dito nag-ugat ang pagbabago sa salaysay ng ebanghelyo. Dahil sa handang tumanggap ang babae ng kalooban ng Diyos kaya’t natanggap niya ang kanyang kahilingan.

Pebrero 13

Biyernes

Ika-5 Linggo ng Taon

Unang Pagbasa: 1K 11:29-32; 12:19

Tinapay ng Buhay: Mc 7:31-37

Umalis si Jesus sa lupain ng Tiro at dumaan sa Sidon papunta sa lawa ng Galilea. Pagdating niya sa lupain ng Deca​polis, may mga nagdala sa kanya roon ng isang bingi na halos di makapag​salita. At hiniling nila kay Jesus na ipatong dito ang kamay.

Matapos siyang ihiwalay ni Jesus sa mga tao, inilagay niya ang kanyang daliri sa tainga ng tao at dumura at saka hinipo ang kanyang dila. At tumi​ngala siya sa langit, nagbuntung-​hininga at sinabi: “Ephphata,” na ang ibig sa​bihi’y “Buk​san”. Nabuksan ang mga tainga ng tao at biglang nakalag ang dila niyang naka​buhol kaya naka​pag​salita siya nang tuwid.

Tinagubilinan sila ni Jesus na huwag sabihin ito kaninuman ngunit habang pinagbabawalan sila, lalo naman silang nagpapahayag. Labis na namangha ang mga tao at sinabi nila: “Pinaiigi niya ang lahat: nakaririnig ang bingi at naka​pag​sasalita ang pipi.”

Pagninilay

Unti-unting isinasalaysay sa atin ang pagpapagaling ng bingi at piping ito. Puno nga ng kahulugan ang salaysay. Nauulinigan natin ang kinapapalooban ng mga tanda: ang binyag. Makikita natin dito ang mga elemento ng binyag noong kapanahunan ng mga alagad: “Ephata.” Ang paghawak at pagsasalita ay karaniwang karanasan ng mga propeta sa Matandang Tipan. Pinatutunayan lamang nito sa ganang kanya ang tao ay di makapagpapahayag ng salita ng Diyos kung di ang Diyos ang hahawak sa bibig ng tao. Magpahanggang ngayon sa binyag, tayong lahat ay pinatatatag ng biyaya ng Diyos upang makapagpahayag ng Mabuting Balita.

Pebrero 14

Sabado

Ika-5 Linggo ng Taon

Unang Pagbasa: 1K 12:26-32; 13:33-34

Uanng Pagbasa: Mc 8:1-10

Nang mga araw na iyon, ma​rami rin ang sumama kay Jesus at wala silang makain. Kaya tinawag ni Jesus ang kanyang mga alagad at sinabi sa kanila: “Labis akong naaawa sa mga taong ito, pangatlong araw ko na silang ka​sama at wala nang makain at kung paalisin ko silang gutom, baka mahilo sila sa daan. Ga​ling pa sa malayo ang ilan sa kanila.”

Sumagot ang kanyang mga alagad: “At paano naman maka​kakuha ng tinapay para pakainin sila sa ilang na ito?” Tinanong sila ni Jesus: “Ilan bang tinapay meron kayo?” Sumagot sila: “Pito.” 

Pinaupo ni Jesus sa lupa ang mga tao, kinuha ang pitong tinapay at nag​pa​salamat sa Diyos. Pinagpira-​piraso niya ang mga ito at ibinigay sa kan​yang mga alagad para ihain; at inihain nila ang mga ito sa mga tao. Meron din silang ilang isda. Binasbasan ito ni Jesus at iniutos na ihain din ang mga ito.

Kumain sila at nabusog at inipon ang mga natirang pira-piraso – pitong bayong. Apat na libo ang naroon, at saka sila pinauwi ni Jesus. Agad siyang sumakay sa bangka kasama ang kanyang mga alagad at pumunta sa lupain ng Dalma​nuta.

Pagninilay

Mahahalata natin na may dalawang pagsasalaysay ng pagpaparami ng tinapay sa ebanghelyo: isa na galing kay San Mateo at isa na galing kay San Marcos. May pagkakaiba ang dalawa: kay Mateo ay limang (5) tinapay at limang (5) libong katao ang kumain ngunit kay San Marcos ay pitong (7) tinapay at apat (4) na libong katao ang nabusog. Bagama’t di magkapareho ang mga detalye ng kanilang pagsasalaysay, di naman natin maaaring sabihin na di totoo ang pangyayaring ito. Ang manunulat ng ebanghelyo ay di nakatuon sa kasaysayan ng pangyayari kundi sa pagpapahayag ng isang mensahe: ang Diyos ay tumutugon sa pangangailangan natin sa kanyang anak na si Jesus. Ito ang Mabuting Balita, ang Diyos natin ay makapangyarihan kay Kristo-Jesus.  

Pebrero 15

Linggo

Ika-6 na Linggo ng Taon

Unang Pagbasa: Jer 17:5-8

Ito ang sinasabi ni Yawe,

Isumpa ang lalaking nagtitiwala sa tao at iniaasa ang kanyang buhay sa may ka​​matayan, samantalang lumalayo ang kan​yang puso kay Yawe!

Para siyang dawag sa lupang tuyo, sa tigang at pinabayaang mga lugar sa lu​pang maalat na walang naninirahan at wa​lang kaligayahan.

Maligaya ang nananalig kay Yawe at sa kanya umaasa!

Para siyang punong nakatanim sa may tubig, na patungo sa ilog ang mga ugat.

Hindi niya pinangangambahan ang pag​dating ng init; laging berde ang kan​yang mga dahon; wala siyang prob​lema sa taon ng tagtuyot at lagi siyang namumunga.

Ikalawang Pagbasa: 1 Cor 15:12, 16-20

 Ngayon kung ipinangangaral na si Kristo’y muling binuhay, paano nasa​sabi ng ilan sa inyo na walang muling pagka​buhay ang mga patay?

Kung talagang hindi nabu​buhay ang mga patay, hindi rin nabu​hay na muli si Kristo, at kung hindi binuhay na muli si Kristo, walang silbi ang inyong pana​nampalataya at nasa ilalim pa kayo ng inyong mga kasa​lanan. At nawala ang mga nahimlay kay Kristo. At kung para sa buhay na ito lamang tayo umasa kay Kristo, tayo na ang pinakakawawa sa lahat ng tao.

Ngunit si Kristo ay talagang muling nabuhay mula sa kamatayan, ang pangunahin ng mga nahihimlay.

Tinapay ng Buhay: Lc 6:17, 20-26

Pagkababa kasama nila, tumi​gil si Jesus sa isang patag na lugar. Naroon ang maraming alagad niya, at napaka​rami ring tao mula sa buong Judea at Jerusalem at mula sa baybaying dako ng Tiro at Sidon

Tumingala noon si Jesus sa kanyang mga alagad at sinabi:

“Mapapalad kayong mga dukha sa​pag​kat sa inyo ang kaharian ng Diyos.

Mapapalad kayong mga nagu​gu​tom ngayon sapagkat bubusugin kayo. 

Mapapalad kayong mga umiiyak nga​yon sapagkat tatawa kayo.

Mapapalad kayo kapag kinapopo​otan kayo ng mga tao at itinatakwil at iniinsulto, at sinisiraang-puri dahil sa akin. Magsaya kayo at lubos na ma​ga​​​lak sa araw na iyon sapagkat malaki ang inyong gantimpa​lang nasa Diyos; gayundin ang ginawa ng kanilang mga ninuno sa mga propeta.

Ngunit sawimpalad kayong mayaya​man sapagkat tinatamasa na nin​yo ang inyong ginhawa! 

Sawimpalad kayong mga busog nga​yon sapagkat magugutom kayo!

Sawimpalad kayong humahalakhak ngayon sapagkat magluluksa kayo’t iiyak!

Sawimpalad kayo kapag pinag-uusapan kayo nang mabuti ng lahat ng tao dahil ganoon din ang ginawa ng ka​nilang mga ninuno sa mga bulaang pro​peta.

Pagninilay

Kadalasan naririnig natin sa karamihan na mas masuwerte ang taong mayaman, may poder at nananagana. Hindi ata madaling matanggap ang salita ng Diyos sa araw na ito. Ang ebanghelyo ay nagtatangi sa mga dukha. Ngunit ito ang landas at susi ng buhay ng alagad ni Kristo.

1. Kinakailangan na matuklasan ng alagad ni Kristo na ang pagpapala ay di nakabatay sa dami ng salapi, o kapangyarihan, o kung ano ang mayroon ang tao. Ang pagpapala ay nakabatay sa pananampalatayang tumatanggap ng lahat mula sa Diyos.

2. Ang pagpapalang ito ay nakakamit na kahit dito pa lang sa lupa. Ang paghahari ng Diyos ay nagsisimula kahit ngayon pa man. Ang pagpapala sa mga dukha, naghihikahos, at inuusig. Walang makatutumbas sa pagpapalang dulot ng pagtitiwala sa Diyos.

Pebrero 16

Lunes

Ika-6 na Linggo ng Taon

Unang Pagbasa: Jas 1:1-11

Tinapay ng Buhay: Mc 8:11-13

Dumating ang mga Pariseo at nag​simulang makipagtalo kay Jesus. Gus​to nilang subukan siya at hu​mingi ng isang makalangit na tanda. Nagbuntung-hininga siya at sinabi: “Bakit humihingi ng palatandaan ang lahing ito? Talagang sinasabi ko sa inyo: walang tandang ibi​bigay sa la​hing ito.” Kaya iniwan sila ni Jesus at suma​kay sa bangka patawid sa kabilang ibayo.

Pagninilay

“Nagbuntong-hininga siya”—karaniwang nagpapahiwatig ng bigat ng damdamin sa harap ng kawalan ng kakayahang tumulong o makagawa upang mabago ang tao at mapabuti. Ito ang katotohanan ng ugnayan natin sa Diyos. Sa harap ng ating kalayaan ay walang magawa ang Diyos. Dahil sa siya ang pag-ibig na laging naghihintay sa tao upang magpasya para sa Diyos. Maaaring gumawa siya ng kababalaghan upang sindakin ang tao, pero di ito bunga ng pagtugon ng kalayaan kaya’t walang pag-ibig. Kung napakabigat sa kalooban nating dalhin ang mga taong ayaw tumahak sa landas ng kabutihan dahil sa katigasan ng puso, paano pa kaya ang Diyos na nakakaalam ng nilalaman ng puso ng bawat nilikha niya?

Pebrero 17

Martes

Ika-6 na Linggo ng Taon

Unang Pagbasa: Jas 1:12-18

Tinapay ng Buhay: Mc 8:14-21

Nakalimutan ng mga alagad na magdala ng tinapay at isa lang ang dala nila sa bangka. At pinagsabihan sila ni ​Jesus: “Mag-ingat at huwag magtiwala sa leba​dura ng mga Pariseo at sa lebadura ni Herodes.” At sinabi ng mga alagad sa isa’t isa: “Oo nga, ano? Wala tayong dalang tinapay.”

Alam ni Jesus ang mga ito kaya si​nabi niya sa kanila: “Bakit ninyo pinag-uusapan ang tinapay na wala sa inyo? Hindi pa ba ninyo maisip at maunawaan? Mapurol ba ang inyong pag-iisip? May mata kayong di nakakakita at may ta​i​ngang di naka​karinig? Hindi na ba ninyo naaalala nang pinira-​piraso ko ang limang tinapay para sa limang libo, ilang basket na puno ng mga pira-piraso ang inyong naipon?” At suma​got sila: “Labin​dalawa.” “At nang may pitong tinapay para sa apat na libo, ilang ba​yong na puno ng mga pira-piraso ang inyong na​ipon?” At suma​got sila: “Pito.” At si​nabi ni ​Jesus: “Hindi pa ba ninyo nauunawaan?”

Pagninilay

Ang pagkalimot sa tinapay ay pagkalimot kay Jesus. Nagtalo-talo ang mga alagad dahil iisa lamang ang baong tinapay sa bangka nila. Katatapos lamang ng himala ng pagpaparami ng tinapay at ito na naman ang mga alagad at tigatig na tigatig dahil kulang ang isang tinapay para sa labindalawang (12) katao. Di ba’t ang pitong (7) tinapay ay lumabis pa para sa apat (4) na libong katao? Hindi ang tinapay ang problema kundi ang pagkilala ng mga alagad kay Jesus. Agad ginamit ni Jesus ang pagkakataong ito upang patuloy na hubugin ang mga alagad. Ang pagkilala ng alagad kay Jesus ang nagpalalim ng pagtitiwala sa kanya at ang buong pagtitiwala sa kanya ang nagpatingkad sa pagkilala kay Jesus.

Pebrero 18

Miyerkules

Ika-6 na Linggo ng Taon

Unang Pagbasa: Jas 1:19-27

Tinapay ng Buhay: Mc 8:22-26

Pagpasok ni Jesus at ng kanyang mga alagad sa Betsaida, isang bulag ang dinala kay Jesus at hiniling sa kanyang hipuin ito. Inakay ito ni ​Jesus sa labas ng bayan, pinahiran ng laway ang mga mata nito at ipinatong ang kanyang mga kamay. At saka niya ito tina​nong: “May nakikita ka ba?” Tumingin ang tao, at sinabi nito: “Parang mga punongkahoy ang nakikita ko pero lumalakad, tiyak na mga tao ito.” Kaya agad na ipinatong ni Jesus ang kanyang mga kamay sa mga mata nito, at nakakilala siya at gumaling, at nakita nga niya nang malinaw ang lahat.

Pinauwi ito ni Jesus sa pagsasa​bing: “Huwag kang pumasok kahit na sa na​yon.”

Pagninilay

Tanging si San Marcos lamang ang may salaysay ng unti-unting pagpapagaling ng bulag sa Betsaida. Kadalasan ang mga pagpapagaling ni Jesus ay daglian. Ito lamang ang pagpapagaling na di agad nanumbalik ang paningin ng bulag.

May tinutukoy na mas malalim na katotohanan ang salaysay na ito: ang karaniwang paraan ng paglago ng pananampalataya kay Jesus. Sa nakalipas na mga kabanata ay narinig natin kung paano ang mga alagad ay di agad lubusang nabuo ang pananampalataya. Nagdadaan ang bawat isa sa kahinaan at lakas ng pananampalataya. Habang sumusunod tayo kay Jesus unti-unting lumilinaw ang pagkilala natin sa kanya.

Pebrero 19

Huwebes

Ika-7 Linggo ng Taon

1st Reading: Jas 2:1-9

Gospel: Mk 8:27-33

Pumunta si Jesus kasama ang kanyang mga alagad sa mga nayon ng Cesarea ni Filipo. At habang nasa daa’y tinanong niya ang kanyang mga alagad: “Sino raw ako ayon sa mga tao?” Su​magot sila: “May nag​sa​sa​bing si Juan Bautista ka; may iba pang nagsasabing si Elias ka o isa sa mga propeta kaya.”

At tinanong niya sila: “Ngunit ano naman ang sinasabi ninyo kung sino ako?” At sumagot si Pedro: “Ikaw ang Mesiyas.” At inutusan niya sila na huwag sabihin kaninuman ang tungkol sa kanya.

At sinimulan niyang ituro sa kanila na kailangang magtiis ng marami ang Anak ng Tao. Itatakwil nga siya ng mga Mata​tanda ng bayan, ng mga punong-pari at ng mga guro ng Batas. Papa​tayin siya at muling babangon pagka​tapos ng tatlong araw. At buong-​tapang siyang nag​salita. Dinala naman siya ni Pedro sa isang tabi at sinimulan siyang pagsa​bihan. Ngunit pagtalikod ni Jesus, nakita niya na naroon din ang kanyang mga alagad. Kaya pinagsabihan niya si Pedro: “Sa likod ko, Satanas! Hindi sa Diyos galing ang iniisip mo kundi mula sa tao.”

Pagninilay

Ang tagpong ito sa ebanghelyo ay mahalaga sa ugnayan ni Jesus at ng mga alagad. Sa mga nakaraang salaysay ay nakita natin kung paanong ang pagkilala at pananampalataya ng mga alagad ay unti-unting hinuhubog ni Jesus. Sa pagkakataong ito ay ibig niyang malaman ang lalim ng kanilang pananampalataya sa kanya na siyang mag-aakay sa mga alagad na sumunod kay Jesus kahit na sa paghihirap. Sino ako para sa inyo? Ang tugon sa katanungang ito ay nangangahulugan ng ugnayan, hindi lamang ng mga kaalaman kundi lalo’t higit ang pagkilala kay Jesus. Ang tugon natin dito ay higit na magpapakilala kung sino tayo sa pagkilala natin kay Jesus.

Pebrero 20

Biyernes

Ika-6 na Linggo ng Taon

Unang Pagbasa: Jas 2:14-24, 26

Tinapay ng Buhay Mk 8:34—9:1

Tinawag ni Jesus ang kanyang mga alagad pati ang mga tao, at sinabi: “Kung may gustong sumunod sa akin, itakwil ang kanyang sarili at kunin ang kanyang krus para sumunod sa akin. Sapagkat ang naghahangad na magligtas ng kanyang sarili ay mawa​walan nito, at ang mawawalan ng sarili alang-alang sa akin at sa ebang​helyo ang magliligtas nito.

“Ano ang pakinabang ng tao tubuin man niya ang buong daigdig kung sarili naman niya ang mawala? At pagka​tapos ay ano ang maibibigay niya para mabawi ang kanyang sa​rili? Ang ikinahihiya ako at ang aking mga salita sa harap ng di-tapat at makasalanang lahing ito ay ikahihiya rin ng Anak ng Tao pagdating niyang taglay ang luwalhati ng kanyang Ama, kasama ng mga banal na anghel.”

At idinagdag ni Jesus: “Toto​ ong sinasabi ko sa inyo na di daranas ng kamatayan ang ilan sa mga naririto hanggang hindi nila nakikita ang kaharian ng Diyos na dumarating na may kapang​yarihan.”

Pagninilay

Ang krus ay di lamang sa mga masasama. Ang krus ay di lamang sa mga mabubuti. Parehong nahaharap sa krus ang mga mabubuti at masasama. Ano ang pagkakaiba? Para sa nananampalataya at tagasunod ni Jesus ang krus na niyayakap ng buong pagmamahal ay nagiging daan para sa kaligtasan. Sa walang pananampalataya, ang krus ay daan ng kasiraan ng buhay. Sa pagtakas natin sa krus ng buhay, ito naman ang pagbigat ng krus. Sa mga humaharap sa krus nagiging hagdan ito sa langit. Ang krus ang humahabol sa atin. Ano ang krus mo?

Pebrero 21

Sabado

Ika-6 na Linggo ng Taon

Unang Pagbasa: Jaime 3:1-10

Tinapay ng Buhay: Mc 9:2-13

Pagkaraan ng anim na araw, isinama ni Jesus sina Pedro, Jaime at Juan, at umakyat na sila lamang ang kasama sa isang mataas na bundok. At nagbago ang anyo ni Jesus sa harap nila at ku​minang na puting-puti ang kanyang da​mit, na walang makapaglalabang simputi ni​yon sa lupa. At napakita sa kanila sina Elias at Moises na nakikipag-usap kay Jesus.

Kaya nagsalita si Pedro at kanyang sinabi: “Panginoon, mabuti at narito tayo. Gagawa kami ng tatlong kubol: isa para sa iyo, isa para kay Moises, at isa para kay Elias.” Nasindak sila kaya hindi niya malaman kung ano ang sa​sabihin.

At may ulap na lumilim sa kanila. At na​rinig mula sa ulap ang salitang ito: “Ito ang aking Anak, ang Minamahal, pa​king​gan nin​yo siya.” At biglang-bigla, pagti​ngala nila, wala silang nakita liban kay Jesus na kasama nila.

At pagbaba nila mula sa bundok, inu​tu​san niya sila na huwag sabihin ka​ni​nu​man ang nakita nila hanggang ma​ka​ba​ngon ang Anak ng Tao mula sa mga patay. Ini​ngatan nila ang bagay na ito sa kanilang sarili pero nagta​nu​ngan sila kung ano ang pagbangon mula sa mga patay.

Tinanong naman nila siya: “Bakit sinasabi ng mga guro ng Batas na dapat munang pumarito si Elias?” At sinabi niya: “Mauuna ngang dumating si Elias para ayusin ang lahat ng bagay. Ngunit bakit naman nasusulat tungkol sa Anak ng Tao na dapat siyang mag​tiis nang marami at lapas​tanganin? Sinasabi ko sa inyo na duma​ting na si Elias at pinaki​tunguhan nila siya ayon sa kanilang kagustuhan, tulad ng nasusulat.” 

Pagninilay

Sa kasaysayan ng tao at ng biblia ang bundok ay pook ng pakikipagtagpo ng Diyos at ng tao. Nang matupad ang tagpong ito, ang hiling ni Pedro ay manatili na lang doon. Ngunit hindi turismo ang kahulugan ng pagpapahayag kundi pagpapatatag ng mga alagad. Ang pinag-uusapan nila Moises, Elias at Jesus ay ang mangyayari sa Jerusalem. Ang bagong Exodo. Ang pagpapakasakit at pagkamatay ni Kristo. Kung masaksihan nila ito ay maaalala nila ang karanasan sa Tabor na ipinahayag ng Diyos na si Jesus ang kanyang anak na kinalulugdan. Ang bawat karanasan nawa ng tindi ng pagpapahayag ng pag-ibig ng Diyos sa atin ay tumulong sa atin na harapin ang karaniwang hamon ng buhay at lalo na kapag tayo’y nahaharap na sa krus.

Pebrero 22

Linggo

Ika-7 Linggo ng Taon

Unang Pagbasa: 1 S 26:2, 7-9, 12-13, 22-23

Kaya lumusong si Saul sa disyerto ng Zif kasama ang tatlong libong piling tauhan niya mula sa Israel upang hana​pin si David.

Nang gabing iyon, nag​punta sina David at Abisai sa kampo, at naroon si Saul na naka​higang tulog sa loob ng kampo, nakatusok sa lupa sa ulunan niya ang kanyang sibat, sa​man​talang sina Abner at ang iba pang mga tauhan niya ay nakahiga sa paligid nito.

Sinabi ni Abisai kay David: “Sa araw na ito, inilagay ng Diyos sa iyong mga kamay ang iyong kaaway. Bayaan mong ipako ko siya ngayon sa lupa sa isang ulos lamang ng sibat, at hindi na kailangang ulitin pa.” Ngunit sinabi ni David kay Abisai: “Huwag mo siyang patayin. Sapagkat sino ang makapagbubuhat ng kamay sa pinahiran ni Yawe at hindi maparuru​sahan?

Kinuha ni David ang sibat at ang sisidlan ng tubig sa ulunan ni Saul at umalis na sila. Walang nakakita at walang nakaalam at walang nagising. Tulog silang lahat sapagkat pinatulog sila nang mahimbing ni Yawe.

Nagpunta si David sa kabilang libis at tumindig sa tuktok ng burol – malayo sa kanila

Su​magot si David: “Heto ang inyong sibat, mahal na Hari! Paparituhin ninyo ang isa sa inyong mga lingkod para kunin ito. Gina​gantimpalaan ni Yawe ang pagiging matuwid at matapat ng bawat isa. Sa araw na ito, inilagay kayo ni Yawe sa aking mga kamay ngunit ayaw kong pagbuhatan ng kamay ang pinahiran ni Yawe.

Ikalawang Pagbasa: 1 Cor 15:45-49

Nasusulat nga: Naging nilalang na may buhay at kamalayan ang unang taong si Adan. Ang huling Adan naman ay naging espiritung nagbibigay-buhay. Hindi nauuna ang espirituwal kundi ang may kamalayan at pagka​tapos lamang ang es​pirituwal. Galing sa lupa ang unang tao, kaya siya makalupa; galing sa langit naman ang ikalawang tao. Kung paano ang taong galing sa lupa, gayundin ang mga galing sa lupa. Kung paano ang makalangit na tao, gayundin ang mga makalangit. Kung paanong tayo ngayo’y larawan ng taong galing sa lupa, gayundin tayo magiging larawan ng maka​langit.. 

Tinapay ng Buhay: Lc 6:27-38

Sinabi ni Jesus sa kanyang mga alagad: “Ngunit sinasabi ko sa inyong mga nakikinig: mahalin ninyo ang inyong mga kaaway, gawan ninyo ng mabuti ang mga napopoot sa inyo, pagpalain nin​yo ang mga sumu​sumpa sa inyo, ipag​dasal ninyo ang tumatrato sa inyo nang masama. Sa sumasampal sa iyo sa isang pisngi, iharap mo rin ang kabila. Sa umaagaw ng iyong kamiseta, huwag mong itanggi ang iyong sando. Magbigay ka sa sinumang humihingi sa iyo; at kung may kumuha ng iyong ari-arian, huwag mo nang hingin pa uli.

Kaya gawin ninyo sa iba ang gusto ninyong gawin nila sa inyo.

“Kung minamahal ninyo ang mga umiibig sa inyo, ano ang kahanga-hanga roon? Minamahal din ng mga makasa​lanan ang mga nagmamahal sa kanila. Kung ginagawa ninyo ang mabuti sa mga gumagawa nito sa inyo, ano ang kahanga-hanga roon? Iyon din ang gi​nagawa ng mga makasalanan. Kung nagpapautang kayo sa mga ina​asahan ninyong makapagbabayad, ano ang kahanga-hanga roon? Nagpapautang din ang mga makasalanan sa mga makasa​lanan para matanggap ang katumbas.

“Sa halip ay mahalin ninyo ang in​yong mga kaaway; gumawa kayo ng mabuti at magpautang na walang ina​asahang anuman. Kaya gagantimpa​laan kayo nang malaki at magiging mga anak ng Kataas-taasan dahil butihin siya sa mga walang-utang-na-loob at masa​sa​ma. Maging maawain kayo gaya ng inyong Amang maawain.

“Huwag kayong humatol, at hindi kayo hahatulan; huwag ninyong sum​pain ang sinuman, at hindi kayo susum​pain; mag​patawad kayo, at kayo’y patata​wa​rin. Magbigay kayo, at kayo’y bibig​yan – isang saganang takal, siksik, liglig at umaapaw ang mabu​buhos sa inyong kandungan. Sapag​kat susukatin kayo sa sukatang gina​gamit ninyo.”

Pagninilay

Ang ebanghelyo natin ngayon ay kaputol pa rin ng ebanghelyo noong isang Linggo tungkol sa mga pinagpala. Ngayon dito naman ay binibigay ni Jesus sa mga alagad niya ang ilang panuntunan sa buhay: di paghihiganti, paggawa ng kabutihan at kagandahan ng loob. Ang unang pagbasa ay paglalarawan na ang mga panuntunan na ito ay makatotohanan at di kathang isip lamang ng isang taong lutang ang buhay. May karapatan si David na patayin si Saul sapagkat pinagtangkaan ang buhay niya ni Saul. Makatotohanan lamang na suklian ng kabutihan ang kasamaan sapagkat di mapuputol ang kasamaan kung kasamaan din ang sagot dito. Gaanong makatotohanan ang aral na ito sa iyo ngayon? Sapat na lang bang dahilan ang pagiging praktikal sa ating ugnayan sa Diyos at sa kapwa?

Pebrero 23

Lunes

Ika-7 Linggo ng Taon

Unang Pagbasa: Jas 3:13-18

Tinapay ng Buhay: Mc 9:14-29

Pagbalik nila sa mga alagad, nakita nila ang napakaraming tao na nakapa​libot sa mga ito at nakikipag​talo naman sa kanila ang mga guro ng Batas. Na​mangha ang lahat pagka​kita sa kanila, at tumakbo sila para batiin siya.

Itinanong naman niya sa kanila: “Bakit kayo nakikipagtalo sa mga ito?” At sina​got siya ng isang lalaki mula sa mga tao: “Guro, dinala ko sa iyo ang aking anak na lalaki na inaalihan ng isang piping espiritu. At kung hina​ha​gip siya nito, inilulugmok siya sa lupa; nagbubula ang kanyang bibig, nagnga​ngalit ang mga ngipin at nani​nigas. Hi​ningi ko sa iyong mga alagad na pa​la​yasin ito pero hindi nila kaya.”

Sumagot si Jesus: “Mga walang pa​na​​​​nampalataya! Gaano pa katagal akong ma​nanatili sa piling ninyo? Hang​gang ka​ilan ako mag​titiis sa inyo? Dalhin siya rito sa akin.”

At pinalapit nila siya kay Jesus. Pag​kakita sa kanya ng espiritu, pina​ngatog nito ang bata at inilugmok sa lupa kaya nagpa​gulung-gulong siya at bumu​bula ang bibig. Tinanong na​man ni Jesus ang ama: “Gaano na ka​tagal na nangyayari ito sa kanya?” At sumagot ang ama: “Mula pa sa pagka​bata at ma​dalas nga siyang inihahagis sa apoy o sa batis para patayin. Ngu​nit kung kaya mo, maawa ka sa amin at pakitulungan kami.” 

Sinagot siya ni Jesus: “Ano itong ‘kung kaya mo’? Lahat ay posible sa sumasam​pa​lataya.” At agad na sumigaw ang ama ng bata sa pagsa​sabing “Sumasampalataya ako pero tulungan mo ang maliit kong pana​nam​palataya.”

Nakita ni Jesus na nagsisitakbo at luma​lapit na ang mga tao kaya iniutos niya sa masamang espiritu: “Pipi at binging espiritu, inuutusan kitang lu​ma​​bas sa kanya at huwag nang bu​malik.” 

Nagsisigaw ang espiritu at ini​lugmok ang bata sa lupa bago luma​bas. At ani​mo’y patay ang bata kaya marami ang nagsabing “Na​matay.” Ngunit pagkahawak ni Jesus sa ka​may nito, pinaba​ngon niya ito at pina​tindig. 

Pagkapasok ni Jesus sa bahay, ti​na​nong siya ng mga alagad nang sari​linan: “Bakit hindi namin napalayas ang espiritu?” Sinabi ni Jesus sa ka​nila: “Sa panalangin lamang mapala​layas ang ganitong klaseng espiritu.”

Pagninilay

Ang Panginoon ay nakapagpapagaling ngunit ang mga alagad ay parang hindi. Kinuha ni Jesus ang pagkakataong ito upang magturo tungkol sa katangian ng misyong iniatas niya sa mga alagad. Ang kapangyarihan ng sinugo ay pananampalataya. Para bang ikinagalit niya ang kakulangan ng kanilang pananampalataya. Hiling niya sa ama ng bata ang pagpapahayag ng pananampalataya. Tumugon naman ang ama ng bata at humingi ng karagdagang pananampalataya, kaya’t naganap ang kanyang kahilingan. Ang mga alagad ay matutulad din sa Panginoon sa pamamagitan lamang ng pananampalataya.

Pebrero 24

Martes

Ika-7 Linggo ng Taon

Unang Pagbasa: Jas 4:1-10

Tinapay ng Buhay: Mc 9:30-37

Umalis si Jesus at ang kanyang mga alagad at nagsimulang du​maan sa Galilea. Gusto niya na wa​lang sinu​mang makaalam sapagkat tinu​turuan niya ang kanyang mga alagad. At sinabi niya sa kanila: “Ibibigay ang Anak ng Tao sa kamay ng mga tao. Papatayin nila siya ngunit pagka​patay nila sa kanya, baba​ngon siya sa ikatlong araw.” Kaya lubha silang nalung​kot. Hindi nila ito naintindihan at hindi rin sila nangahas magtanong sa kanya.

Pagdating nila sa Capernaum, nang nasa bahay na siya, tinanong niya sila: “Ano ang pinag-uusapan ninyo sa daan?” At hindi sila umimik; pinagtatalunan nga nila sa daan kung sino ang mas una.

Kaya naupo siya at pagkatawag sa Labindalawa ay sinabi sa kanila: “Kung may gustong mauna, maging huli siya sa lahat at lingkod ng lahat.”

At pagkakuha niya sa isang maliit na bata, pinatayo ito sa gitna nila at inak​bayan at saka sinabi sa kanila: “Ang sinumang tumanggap sa isa sa mga batang ito nang dahil sa aking pangalan ay tumatanggap sa akin. At ang tuma​tanggap sa akin ay hindi ako ang tinatanggap kundi ang nagsugo sa akin.”

Pagninilay

Normal lang ngayon na maging masigasig upang mangibabaw sa iba. Malakas ito lalo na sa trabaho. Kung di ka mapusok ay maiiwan ka. Kay Jesus ay kakaiba. Oo ang hangarin maging una at mangibabaw ay di masama, ngunit nagbigay siya ng paraan. Sa kaharian ng langit ang nagpapahuli at nauuna, ang mamuno ay matutong maglingkod. Kaya’t kinuha niya ang bata upang maging halimbawa. Sa isang bata makikita natin ang kaloobang tumanggap di dahil karapat-dapat siya bagkus ay natutuwang tumanggap dahil tumatanggap siya. Di siya puno ng sarili para sukatin ang tinanggap kung ano ang karapatan niya. Bukas lamang siya sa pagtanggap.

Pebrero 25

Miyerkules

Miyerkules ng Abo

Unang Pagbasa: Joel 2:12-18

Ikalawang Pagnasa: 2 Cor 5:20—6:2

Tinapay ng Buhay: Mt 6:1-6, 16-18

Sinabi ni Jesus sa kanyang mga alagad, “Pag-ingatang huwag maging pakitang-tao lamang ang in​yong mabubuting gawa. Kung ganito ang ga​gawin ninyo, wala na kayong gantimpala sa inyong Amang nasa langit. Kaya pag nagbibigay ka ng limos, huwag pahipan ang trumpeta sa unahan gaya ng gina​gawa ng mga mapagkunwari sa sinagoga at sa mga daan; gusto nilang mapuri ng mga tao. Sinisiguro ko sa inyo na nagan​timpala​an na sila nang husto.

Kaya kung ikaw naman ang magbi​bigay ng limos, huwag ipaalam sa iyong kaliwang kamay ang ginagawa ng iyong kanang kamay; at mananatiling lihim ang iyong pagli​limos at ang iyong Amang nakakakita sa mga lihim ang siyang ga​gantimpala sa iyo.

Kung mananalangin kayo, huwag nin​yong tularan ang mga mapagkunwari. Gustung-gusto nilang tumayo sa mga sinagoga o sa mga daan para manala​ngin nang nakikita ng marami. Sinisi​guro ko sa inyo na nagantimpa​laan na sila nang husto. At kung ikaw naman ang mana​nalangin, pumasok sa iyong silid, isara ang pinto at mana​langin sa iyong Ama na kasama mo nang lihim; at ang iyong Ama na naka​kakita sa ipinag​lilihim ang gagantimpala sa iyo.

Pag mag-aayuno kayo, huwag magpakita ng lungkot sa mukha gaya ng mga mapagkunwari. Nagpapakita sila ng lungkot sa mukha para makita ng tao na nag-aayuno sila. Talagang sinasabi ko sa inyo na nagantimpalaan na sila nang husto. Kung ikaw naman ang mag-aayuno, maghilamos at ayusin ang sarili sapagkat hindi ka nag-aayuno para pakitang-tao lamang kun​di para sa iyong Amang naka​kakita sa lahat. At gagantimpalaan ka ng iyong Amang nakakakita sa lahat ng lihim.”

Pagninilay

“Tandaan mo, tao, ikaw ay galing sa alabok, at sa alabok, ikaw ay babalik.” Ang alabok ay simbolo ng kababaan, simbolo ng kawalan, simbolo ng kamatayan. Ang unang hakbang tungo sa buhay at kaligtasan ay ang pag-ako na tayo nga ay alabok. Wala tayong maipagmamalaki sa harap ng Diyos. Kailangan natin ay hininga ng Diyos upang mabuhay, kailangan natin ng grasya ng Diyos upang maligtas, kailangan natin ng pagkabuhay ni Kristo upang tayo ay makaranas ng muling pagkabuhay.

Pebrero 26

Huwebes

Kasunod ng Miyerkules ng Abo

Unang Pagbasa: Dt 30:15-20

Tinapay ng Buhay: Lc 9:22-25

Sinabi ni Jesus: “Kaila​ngang magtiis ng marami ang Anak ng Tao. Itatakwil nga siya ng mga Matatanda ng bayan, ng mga punong-pari at ng mga guro ng Batas. Papatayin siya at muling babangon sa ikatlong araw.”

Sinabi naman ni Jesus sa lahat: “Kung may gustong sumunod sa akin, itakwil ang kanyang sarili at kunin ang kanyang krus araw-araw para sumunod sa akin. Sapagkat ang naghahangad na magligtas ng kanyang sarili ay mawa​walan nito, at ang mawawalan ng kanyang sarili alang-alang sa akin ay siyang ma​ka​​pagliligtas nito. Ano ang pakinabang ng tao tubuin man niya ang buong daig​dig at mawawala naman o mapapahamak ang kanyang sarili?”

Pagninilay

“Ano ang pakinabang ng tao tubuin man niya ang buong daigdig at mapapahamak naman ang kanyang sarili?” Ang mga salitang ito ay parang kidlat na tumama kay Antonio Claret habang siya’y nagiging matagumpay sa negosyo ng “textile weaving.” 

Ano nga ba ang saysay ng mga bagay na ito? Ano ba ang tunay na mahalaga sa buhay? Nagdesisyon siya, iniwan ang mundo ng negosyo at pumasok sa seminaryo upang tumugon sa tawag ng Diyos. Siya’y naging Arsobispo ng Cuba, tagapagtayo ng kongregasyon ng mga misyonero at naging isang banal. 

Pebrero 27

Biyernes

Kasunod ng Miyerkules ng Abo

Unang Pagbasa: Is 58:1-9

Tinapay ng Buhay: Mt 9:14-15

Noo’y lumapit kay Jesus ang mga alagad ni Juan at nagtanong: “May araw ng ayuno kami at ang mga Pariseo, at wala bang pag-aayuno ang iyong mga alagad?”

Sinagot sila ni Jesus: “Puwede bang magluksa ang mga abay sa kasalan habang kasama pa nila ang nobyo? Darating ang panahon na aagawin sa kanila ang nobyo at sa araw na iyon sila mag-aayuno.

Pagninilay

“Wala bang pag-aayuno ang iyong mga alagad?” Isang dahilan sa pag-aayuno ng mga Israelita ay bilang ekspresyon ng kanilang paghihintay sa Mesiyas. Sa pagdating ni Jesus, ang Mesiyas ay dumating na kaya’t ang kailangan ay hindi na pag-aayuno kundi pagsasaya tulad sa isang kasalan. Ang mahalaga ay tanggapin si Jesus at manalig sa kanya. Sa ating panahon, maraming kahulugan ang pag-aayuno: paghihintay sa ikalawang pagdating ni Kristo, pagdisiplina sa ating katawan, pakikiisa sa mga nagugutom; huwag nating kalimutan, mag-ayuno tayo upang sa gayon mayroon tayong maibahagi sa kapwang nangangailangan. 

Pebrero 28

Sabado

Kasunod ng Miyerkules ng Abo

Unang Pagbasa: Is 58:9-14

Tinapay ng Buhay: Lc 5:27-32

Nakita ni Jesus ang isang kolektor ng buwis na nagngangalang Levi na naka​upo sa paningilan ng buwis. Sinabi niya rito: “Sumunod ka sa akin.” Tu​mayo naman ito, iniwan ang lahat at sumunod sa kanya.

Naghandog sa kanya si Levi ng isang marang​yang handaan sa kanyang bahay at nakisalo sa kanila ang maraming kolektor ng buwis at iba pang mga tao. Dahil dito’y pabulong na nag​reklamo ang mga Pariseo at ang panig sa kanilang mga guro ng Batas sa mga alagad ni Jesus: “Bakit kayo kuma​kain at umiinom kasama ng mga mani​ningil ng buwis at mga maka​sa​lanan?” Sumagot naman si Jesus at sinabi sa kanila: “Hindi ang malulusog ang na​ngangailangan ng doktor kundi ang mga may​sakit. Hindi ako pumarito para tawagin ang mabu​buti kundi ang mga makasalanan tungo sa pagba​balik-loob.”

Pagninilay

“Bakit kayo kumakain kasama ang makasalanan?” Bahagi ng kaisipan sa Matandang Tipan ay ang paghihiwalay: sa pagitan ng mga Israelita at mga pagano, mabubuti sa mga masasama, mga Pariseo sa mga ordinaryong Judio, mga babae sa mga lalaki at iba pa. Para kay Jesus, hindi makakatulong ang ganitong eksklusibong mentalidad. Dapat na buwagin ang mga artipisyal na pader na naghihiwalay sa tao. Lahat tayo ay anak ng Diyos at lahat ay magkakapatid.

Pebrero 29

Linggo
Unang Linggo ng Kuwaresma

Unang Pagbasa: Dt 26:4-10

At kukunin ng pari ang kaing mula sa iyong mga kamay at ilalagay iyon sa harap ng altar ni Yaweng iyong Diyos. At sasabihin mo naman ang mga salitang ito sa harap ni Yaweng Diyos mo –

Isang pagala-galang Arameo ang aking ama. Nagpunta siya sa Ehipto at doon nakipamayan, kasama ang iilang tao la​mang, ngunit doo’y naging isang bansang malaki, malakas at marami.

Minaltrato kami ng mga Ehipsiyo, inapi at pinapagtrabaho nang mabigat. Kayat dumaing kami kay Yaweng Diyos ng aming mga ninuno, at dininig naman ni Yawe ang aming tinig. Nakita niya ang aming di-makataong kalaga​yan, ang mabigat naming trabaho at ang aming kaapihan. Inilabas kami ni Yawe mula sa Ehipto nang may malakas na kamay at nakaunat na bisig, may kagila-gilalas na kababalaghan, at mga tanda at mga kahanga-​hangang bagay. At dinala niya kami sa lugar na ito at ibini​gay sa amin ang lupaing ito na dina​daluyan ng gatas at pulot-pukyutan. Kaya narito ngayo’t dala ko ang mga unang bunga ng lu​pang bigay mo sa akin, O Yawe.

Ikalawang Pagbasa: Rom 10:8-13

At sinasabi ring: Malapit sa iyo ang salita, sa iyong bibig at puso. Ang salitang iyon ang ipinangaral namin tungkol sa pananampalataya.

Maliligtas ka kung ipahahayag ng iyong bibig na Panginoon si Jesus at kung paniniwalaan mo sa iyong puso na muli siyang ibinangon ng Diyos mula sa mga patay. Sa paniniwala ng puso magiging matuwid ka, at sa pagpapahayag naman ng bibig mali​ligtas ka. Sinasabi nga ng Kasulatan: At maliligtas naman ang sinumang tatawag sa Pangalan ni Yawe. Walang kaibahan ang Judio sa Griyego sapagkat iisa lang ang Panginoon ng lahat, na may magandang-loob para sa lahat ng tumatawag sa kanya: Hindi ma​bibigo ang suma​sam​palataya sa kan​ya.

Tinapay ng Buhay: Lc 4:1-13

Umalis mula sa Jordan si Jesus na puspos ng Espiritu Santo at naglibot sa disyerto na akay ng Espiritu sa loob ng apatnapung araw; at sinubok siya roon ng diyablo. Hindi siya kumain ng anuman sa loob ng mga araw na iyon at sa katapusa’y nagutom siya. Sinabi sa kanya ng diyablo: “Kung ikaw ang anak ng Diyos, iutos mo sa batong ito na maging tinapay.” Ngunit sumagot sa kanya si Jesus: “Sinasabi ng Kasu​latan: Hindi sa tinapay lamang nabu​buhay ang tao.”

Pagkatapos ay itinaas niya si Jesus at ipinakita sa kanya sa isang kisap-mata ang lahat ng kaharian sa mundo. Sinabi ng diyablo sa kanya: “Sa iyo ko ibibigay ang kapangyarihan sa lahat ng ito at ang kaluwalhatiang kalakip nito dahil sa akin ito ipinagkatiwala at mai​bi​​bigay ko ito sa maibigan ko. Kaya ma​pa​pasaiyo itong lahat kung magpapatirapa ka sa harap ko.” Ngunit su​ma​​got sa kanya si Jesus: “Sinasabi ng Ka​sulatan: Ang Panginoon mong Diyos ang iyong sasambahin at siya lamang ang iyong paglilingkuran.”

Pagkatapos ay dinala siya ng diyablo sa Jerusalem at itinayo siya sa na​ka​us​ling pader ng Templo at sinabi sa kanya: “Kung ikaw ang Anak ng Diyos, tumalon ka mula rito paibaba sapag​kat sinasabi ng Kasulatan: Iniutos niya sa kanyang mga anghel na pa​nga​lagaan ka at bu​buhatin ka nila para hindi matisod ang iyong paa sa bato.” Ngunit sumagot si Jesus sa kanya: “Nasa​saad: Huwag mong hamu​​nin ang Panginoon mong Diyos.”

Kaya matapos siyang subukin ng diyablo sa lahat ng paraan, nilisan siya nito hanggang sa takdang panahon.

“Sinubok siya roon ng diyablo.” Ang salitang diyablo ay galing sa salitang Griego “dia-bolos.” Ang dia ay nangangahulugan ng nahahati o nagkakadalawa. Ganito ang gustong mangyari ni Satanas, ang mahati ang ating puso. Ito’y labag sa unang kautusan: “Mahalin mo si Yawe nang buo mong puso.” Hindi tayo maaaring maglingkod kay Yawe at sa mammon. Hindi tayo maaaring maglingkod kay Yawe at sa kapangyarihan. Hindi tayo maaaring maglingkod kay Yawe at sa popularidad. Kailangang ang puso natin ay buung-buo para sa Diyos.

Mga Pagninilay nina: Padre Orlando Cantillon, Padre Genaro O. Diwa, Padre Jonathan Bitoy,CMF, at Bb. Rosario Garcia.

